[image: ]                                         [image: C:\Users\iforonda\AppData\Local\Temp\7zO04771582\osokokontseilua.jpg]



XLI Consello Plenario d'a CTP
Busturia, 27 de noviembre de 2023


A Presidenta d'a Rechión Occitanie, 
a Presidenta d'o Gubierno de Navarra,
a Ministra d'Asuntos Esteriors d'o Gubierno d'Andorra, como Presidenta de l'Organismo andorrano de cooperazión trasbuegatiza,
o Presidén d'a Rechión Nouvelle-Aquitaine,
o Presidén d'o Gubierno d'Aragón,
o Presidén d’a Generalitat de Catalunya,
o Presidén d'o Gubierno Basco, iste zaguero en exerzizio d'a
presidenzia d'o Consorzio d'a Comunidat de Treballo d'os Pirineus (CTP).


Achuntaus en Consello Plenario o 27 de noviembre de 2023 en BUSTURIA, Bizkaia, declaran:

O Consello Plenario se felizita por o 40º cabo d’año d'a Comunidat de Treballo d'os Pirineus (CTP) y subraya a suya voluntat d'afondar en a cooperazión trasbuegatiza a lo servizio d'as personas y d'os suyos territorios, apostando por as valors d'a coesión sozial y territorial d'a Unión Europea.

En iste cabo d’año, o Consello Plenario deseya recordar a labor de totas y toz os suyos predezesors, de vez que reconoxe a suya contribuzión a lo desembolique d'a CTP.

En istos cuatre dezenios, a Comunidat de Treballo d'os Pirineus ha esperimentau una evoluzión en a colaborazión y ha reforzau a coesión trasbuegatiza en o campo d'as comunicazions, a sostenibilidat y o cambio climatico, as enerchías renovables, a salut y as emerchenzias medicas, a cultura u a choventut.

Asinasmesmo, a CTP s'ha consolidau como referén d'o programa Interreg-POCTEFA, en aber estau designada por terzera vegada autoridat de chestión por a Comisión Europea. Iste programa ha permitiu esplegar proyeutos que han contribuyiu a la coesión d'o mazizo pirenaico y d'o litoral trasbuegatizo.

O Consello Plenario espresa a suya gran preocupazión por as guerras en Ucraína y Oriente Prosimo y por as crisis umanitarias d'ellas derivadas, reclamando o zese de toz os frontinazos y o respeto a la legalidat internazional.

Mesmo recuerda a plena autualidat d'atros grans retos como o cambio climatico, a triple transizión climatica, dichital y sozial, asinas como as transformazions que comportan, que i condizionan a vida d'a ziudadanía. En iste sentiu, a CTP y os suyos miembros redoplan o suyo compromiso en ista materia d'azelerar istos prozesos con a finalidat de contribuyir a la sostenibilidat d'os ecosistemas y a la millora d'as condizions de vida d'as personas.

O Consello Plenario subraya a importanzia d'as prosimas eslezions a lo Parlamento Europeu, en chunio de 2024, que marcarán o rumbo politico y a unidat d'azión d'a Unión Europea ta contribuyir a sobrepuyar istos retos.


RESOLUZIONS D'A COMUNIDAT DE TREBALLO D'OS PIRINEUS EN A SUYA “DECLARAZIÓN DE BUSTURIA” CON MOTIVO D'O XLI CONSELLO PLENARIO 

O Consello Plenario d'a CTP:

    • Se felizita por a siña d'o Tratau d'Amistat y Cooperazión entre o Reino d'España y a Republica Franzesa, suscrito o 19 de chinero de 2023 en Barzelona, y demanda a suya rapida implementazión.

    • Se congratula espezialmén por a referenzia espresa a la Cooperazión Trasbuegatiza contenida en dito tratau y reclama a suya partizipazión, tanto en a Estratechia de Cooperazión Trasbuegatiza como en o Comité de Cooperazión Buegatiza.

    • Conzede una gran importanzia a lo Títol VII d'o Tratau sobre Desembolique Sostenible, Enerchía, Transportes, Agricultura y Alimentazión y s'ofrexe de nuevo a los Gubiernos español y franzés ta contribuyir en espezial a las interconesions ferroviarias y enercheticas.

Recuerda que o reto d'a permeabilidat d'os Pirineus sigue estando una prioridat. En iste sentiu, pide a la Comisión Europea y a los estaus franzés y español que sigan treballando de manera conchunta en o desembolique d'os enlazes ferroviarios trasbuegatizos en o zentro d'o Mazizo Pirenaico. 

Asinasmesmo, reclama o complimiento ta 2030 d'os obchetivos d'o rete basico d'os corredors prioritarios d'o Rete Transeuropeu de Transportes (RTE-T) en l'ambito pirenaico. 

    • Espresa o suyo refirme a l'uso y desembolique d'as luengas pirenaicas. 

    • Se felizita por o buen ritmo alcanzau en as negoziazions de l'Alcuerdo d'Asoziazión d'Andorra con a Unión Europea, con l'obchetivo de i concluyir-las baixo a presidenzia española d'o Consello d'a UE. Confía que a determinazión y a buena voluntat d'as partes den como resultau un Alcuerdo cual efeutos operarán en benefizio d'a ziudadanía d'Andorra y d'a UE y a la finitiva d'o Mazizo pirenaico. 

    • Insta a la Unión Europea y a los estaus miembros a seguir afondando y buscando consensos arredol d'o mecanismo europeu de cooperazión trasbuegatiza BridgEU, y a seguir desarrollando a suya iniziativa b-solutions ta solventar os obstaclos legals y administrativos.

    • Apoya a iniziativa d'Andorra d'enchegar un dialogo internazional sobre a vulnerabilidat d'os ecosistemas de montaña debán d’o cambio climatico en a COP28, ta una mayor relevanzia en l'achenda mundial de luita contra o cambio climatico. 

    • Zelebra a obredura d'a mayoría d'os pasos de buega zarraus en 2021 a lo largo d'os Pirineus, pero reclama a obredura urchén d'os que encara permanexen zarraus. Istas tancaduras, amás de vulnerar a lechislazión basica d'a Unión Europea y o esprito d'o Tratau de Schengen, perchudican en particular a la ziudadanía trasbuegatiza, agravan o sofrimiento de personas migrans y fan achiquir a coesión territorial.

    • Amuestra a suya satisfazión por a siña d'o Compromiso ta la Promozión de l'Hidrocheno Renovable, previsto ta crear un ecosistema pirenaico que permita l’esplegue d'a economía de l'hidrocheno, ta la promozión d'a produzión, o transporte, l'almagazenamiento y a utilizazión de l'hidrocheno renovable, enfortindo o posizionamiento d'os territorios t’alcanzar os obchetivos de descarbonización fixaus en as estratechias europeas y estatals.

    • Aculle gratamén a inclusión por parti d'a Comisión Europea d'o proyeuto trasbuegatizo PYCASSO sobre transporte y almagazenamiento de carbono en a redolada de Lacq, en Nueva Aquitania, como Proyeuto d'Intrés Común (PCI), a lo que a CTP ha contribuyiu eficazmén.

    • Aculle con delera o lanzamiento d'a primera convocatoria de proyeutos de l'INTERREG POCTEFA 2021-2027, con un presupuesto de 95,4 millons d'euros y a partizipazión d'as Eurorrechions y AECT d'ista aria, o que i contrimuestra un deseyo compartiu de treballar chuntos en benefizio d'iste territorio, en particular en o contesto de l'obchetivo politico 5 d'o Programa, Una Europa más prosima a los suyos ziudadans. A CTP reafirma a suya voluntat de partizipar autivamén en os treballos d'a Comisión Europea relativos a lo periodo de programazión post 2027 y, más que más, a lo 8º informe sobre a coesión. 

    • Mete en valor a consecuzión d'o proyeuto LIFE PYRENEES4CLIMA, dotau con 20 millons d'euros, de más de 7 añadas de durazión y que implica a 55 entidaz de toz os territorios pirenaicos. Iste proyeuto situará a la CTP-OPCC en una nueva dimensión, permitindo-le desplegar una ambiziosa Estratechia Pirenaica de Cambio Climatico. 

    • Reitera o compromiso d'a CTP con as valors que carauterizan a la soziedat zivil d'o espazio trasbuegatizo, en espezial os sozials, culturals y lingüisticos.
 
    • Insiste en a nezesidat d’enfortir a cooperazión trasbuegatiza ta lo desembolique d'una politica de coesión territorial en benefizio d'a ziudadanía trasbuegatiza y ta dar respuesta a los retos de l'autual periodo de transizión enerchetica, dichital y sozial.


(siñas contino)

Sr. Iñigo Urkullu Renteria
Presidén d'o Gubierno Basco



Sra. Carole Delga
Presidenta d'a Rechión Occitanie



Sra. María Chivite Navascués
Presidenta d'o Gubierno de Navarra



Sra. Imma Tor i Faus
Ministra d'Asuntos Esteriors d'o Gubierno d'Andorra, Presidenta de l'Organismo Andorrano de Cooperazión Trasbuegatiza



Sr. Alain Rousset
Presidén d'a Rechión Nouvelle-Aquitaine



Sr. Jorge Antonio Azcón Navarro
Presidén d'o Gubierno d'Aragón



Sr. Pere Aragonès i Garcia
Presidén d’a Generalitat de Catalunya

